
Кереш
Тапкыр сүзгә һәм үткен фикергә мәхәббәт халыкның характеры, табигате белән бәйле. Сүз сәнгатенең сатира һәм юмор белән сугарылган төрләре элек-электән татар кешесенең яраткан әсрләре рәтендә килделәр. Көлү, Белинский әйткәнчә, халык өчен халыкны ялганнан аеруда арадашчы, яшәешнең җил-давылларын җиңүдә ярдәмче, кайгыда юаныч, шатлыкта сердәш, үз бәхете, кеше бәхете өчен көрәштә киңәшче.
Төп сыйфатлары көлү һәм нәфрәт булган бу әсәрләрнең халык арасындагы популярлыгы аларга идея-эстетик таләпне бермә-бер арттыра. Шуңа күрә сатираның үсеш юлы, киләчәге әдәбият галимнәрен дә, язучыларны да, йөрәкләрендә тапкыр сүзгә, җорлыкка мәхәббәт саклаучы укучыларны да уйландыра, борчый.
Гамил Афзал татар әдәбиятына 50 нче еллар башында килеп керә. Әдипнең 50-60 нчы елларда язылган шигырьләрендә юмор-сатира жанры, аннан соңгы чорларда туган җир, туган тел, тынычлык, хезмәт, поэзия, яшәү мәгънәсе, бөек шәхесләр һәм башкалар турындагы лирик, публицистик әсәрләре өстенлек алуы күренә.[footnoteRef:1] [1:  Заһидуллина] 

Сатирик әсәрләре поэзиянең бу жанрына яңа сулыш өрә, аны яңа биеклеккә күтәрә; җәмгыятьтәге һәм кешеләр характерындагы кимчелекләрне, ямьсез күренешләрне, нигездә, ике төркемгә бүлеп тәнкыйтьли: берсендә әхлаксыз эш-гамәлләрне турыдан-туры фаш итсә, икенчесендә исә һәркемгә яхшатлы булып, сафсата сатып, берни булдыра алмаучылардан, башкалар хисабына яшәргә омтылучылардан, җаваплылыктан качучылардан мактанган булып көлә.
Шунысы кызык: инде ул шигырьләр язылуга 50-60 еллап вакыт узса да, алар актуальлекләрен һич кенә дә җуймаганнар. Гамил Афзал геройлары бүген дә арабызда яши, ул образлар бүгенге чор кешеләрен дә чагылдыра, әдип шул еллар ераклыгыннан торып, бүгенге көнгә караган кимчелекләребездән көләдер кебек тоела.
Фәнни эшнең максаты: Гамил Афзал иҗатында сатирик герой концепциясен билгеләү.
Бурычлар: 
· Г.Афзал иҗатына бәя биргән, аның аерым якларына игътибар иткән язмалар, мәкаләләрне барлау, җыю һәм туплау;
· Автор һәм герой мөнәсәбәтләре бирелешен күзәтүдән чыгып, сатирик әсәрләрне тикшерү һәм бәяләү;
· Юмор-сатира әсәрләрендә сатирик геройны китереп чыгарган идея-эстетик эчтәлекне ачу;
Теманың өйрәнелү дәрәҗәсе.
Әдәби тәнкыйтьтә Г.Афзалның аерым әсәрләренә, шигъри җыентыкларына бәя биргән мәкаләләр, рецензияләр бар. Г. Афзал шигъриятен һәм тормыш юлын өйрәнүгә Н.Г. Юзиев, Т.Н. Галиуллин, Н.Ш. Хисамов, А.Г. Яхин кебек галимнәр зур өлеш кертте. Шагыйрьнең ижаты башлыча аның аерым китаплары яки конкрет әсәрләренә кереш суз яки бәяләмә бирү, кайбер әсәрләренең идея-эстетик, тематик үзенчәлеген ачу, сәнгатьле сүрәт алымнарын барлау һәм татар әдәбиятына алып килгән яңалыгын билгеләү юнәлешендә яктыртылган.
Фәнни теоретик нигез булып түбәндәге хезмәтләр тора:
1. Хатипов Ф.М. “Әдәбият теориясе” 2000[footnoteRef:2] [2:  Хатипов Ф.М. Әдәбият теориясе.- Казан: Мәгариф.-2000.-351 б.] 

2. Хализеев В.Е. “Теория литературы” 2000[footnoteRef:3] [3:  Хализев В.Е. Теория литературы.- М: Высшая школа.-2000.-398 с.] 

3. Заһидуллина Д.Ф., Ә.М. Закирҗанов, Т.Ш. Гыйләҗев. “Татар әдәбияты: Теория. Тарих.”, 2004.[footnoteRef:4] [4:  Заһидуллина Д.Ф.,Закирҗанов Ә.М., Гыйләҗев Т.Ш. Татар әдәбияты: Теорих. Тарих. -Казан: Мәгариф.-2004.-247 б.] 

Хезмәттә тарихи-чагыштырма, анализ методлары кулланылып эш ителде.
Хезмәт кереш, төп, йомгаклау өлешеннән һәм кулланылган әдәбият исемлегеннән тора.


Төп өлеш
Гамил Афзал – шагыйрь. Күңеле белән дә, шигырьләре белән дә. Татар совет поэзиясендә ныклы үз урыны, үз почмагы булган шагыйрь. Поэзиянең халыкчан традицияләре җирлегендә формалашкан һәм шул традицияләргә тугрылыклы шагыйрь. Чичәнлек рухы көчле шагыйрьнең. Лирик шагыйрь, юморист шагыйрь. Башлангыч чор иҗатын шагыйрь тулысынча юмор-сатира белән сугарылган әсәрләренә багышлый. Укучыларга күбрәк мәзәк шигырьләре тәкъдим ителә. Тәнкыйтьчеләр дә игътибарларын аның әнә шундый шигырьләренә юнәлттеләр, хәтта шагыйрьнең көчен сатирада, йомшаклыгын лирикада, “җитди шигырьләрендә” күрделәр.
Г. Афзал ижатын үзәккә алып, шигырьләренең идея-тема яңалыгы, поэтик үзенчәлекләрен барлау юнәлешендә язылган мәкаләләрдә Г. Афзалның халык арасындагы шөһрәте шагыйрьнең халыкчанлыгы, татар сатирасы классиклары Г. Тукай, Ш. Бабичларның шигъри традицияләре дәвамлылыгына бәйләп карала һәм Г. Афзал ижатының үзенчәлеге шуның белән аңлатыла. Шагыйрь иҗатында дәвамлылык мөнәсәбәте мәсьәләләре хакында фикерләр С. Хәким, Н. Юзиев мәкаләләрендә калкытып куелса да, бу юнәлештәге фәнни тикшеренү Н. Галим С. Хәким фикерләренә таянып, шагыйрьнең юмор-сатирасында Г. Тукай традицияләренең дәвамлылыгын көлү объекты, сатирик алымнар, вакыйгалар чишелеше, шигъри чаралар кебек мәсьәләләргә мөнәсәбәттә өйрәнә, Тукай шигърияте җирлегендә үсеш алган, милли сатираны баетуга китергән яңарак шигъри алымнарны билгеләп үтә.
Шагыйрь юморны кешенең табигатенә хас иң күркәм күренешләрнең берсе дип саный. Ул – яхшылыкка юлдаш, тупаслыкка, түбәнлеккә дошман булып, чал сакаллы борынгыда туган һәм һаман да җир шары буйлап елмаеп, көлемсерәп сәяхәт итә, дип яза Т. Галиуллин.[footnoteRef:5] [5:  ] 

Күчә болыт, ага сулар, үсә үлән...
Якалашып хөсет җанлы мәкер белән,
Бу дөньядан кемнәр китәр, кемнәр килер,-
Көлә-көлә юмор яшә гомер-гомер!
(“Юмор хисе”.)
Шагыйрь иҗат иткән көлкеле типлар галереясында кемнәр генә юк! Биредә өй борынча авыл хәбәрләрен чүпләп, аларны сойләп йөрүче информбюро Мәүҗидәттәй дә; күрше-тирәдә “политика сүтеп, махра урап, акыл сатып”, янки-чәнкиләргә ачу итеп кечтек кенә салып кайтучы, карчыгы дулагач, телевизор алучы Гаптелислам агай да, “авыз итеп ара-тирә” ава-түнә атлаучы бригадир Ахун да, атна саен кияү алыштыручы Әсмабикә дә, “шайтан котыртуына” бирелеп колхоз печәнен урлаучы тәвәккәл әби дә, шома җыр язарга остарган Шомбай да бар.
Үзенең халыкчан табигый көлү сәләте белән Г. Афзал татар поэзиясендә юмор-сатираны кабат терелтеп җибәрде, аны яңа югарылыкка күтәрүдә җиң сызганып эшли, дип язды аның турында Нил Юзиев. Көлү көлкеле эш булса да, уен эш түгел. Шагыйрьнең табигый сәләте белән бәйле булса да, шәхси-хосусый эш кенә түгел. Ул халыкның рухи дөньясы, җәмгыятьнең үсеше белән бәйле күренеш. Халыкның рухи дөньясы бөтенәюе шигърияттә дә көлүнең зуррак урын алуына китерде. 20 елларның ахырларында Такташ матур итеп елмая, көлә башлаган иде. Соңрак бу традиция өзелебрәк торды. 50-60 елларда бу традицияне Ә. Исхак, Г. Афзал, Ш. Галиев, З. Нурилар дәвам итеп киттеләр, аны тагы да баетуда хәзер дә актив эшләп киләләр.
Гамил Афзал вакыты белән йомшак телле, тәмле телле. Үз итеп, наян итеп, кытыклап көлә. Ә вакыты белән әрем телле. Ачы итеп, усал итеп, үзәккә үткәреп көлә.
Әрем телле булдым әрем татып,
Телемдәге әрем өчен дә
Салкын көздә
Сары чәчәк атып
Әрем үсәр кабрем өстендә.
(Әрем.)
[bookmark: _GoBack]Белүебезчә, әрем ачылыгы белән генә түгел, дару үләне булуы белән дә үзенчәлекле. Гамил Афзалдагы әрем теллелекнең дә җәмгыять өчен шифасы бар: ул һәртөрле зыянлы вируслар белән көрәшә. Матурлык хакына, киләчәк хакына көрәшә.[footnoteRef:6] [6:  Юзеев Н.] 

Гамил Афзал юморист та, сатирик та. Әмма аның иҗатында лирика үзенә аерым жанр, юмор, сатира үзенә аерым жанр, алар бер-берсе белән кушылмыйлар. Ник дисәң, сатираның берүзе хәл итә торган үз темасы бар. Аның лирика белән компромисска барасы “Дон-жуан Ногман”, “Өф-өф итеп”, “Сайладым, их, сайладым”, “Кызыл балчык”, “Әсмабикә җаным, ахирәт”, “Мыек борам” һәм башка күпләгән сатирик әсәрләре шагыйрьнең иҗат рамкасын киңәйтеп җибәрделәр.[footnoteRef:7] [7:  Хәким С.] 

Сибгат Хәким шагыйрьнең сатирасына аерым җылылык белән югары бәя бирә. “Гамил Афзал-лирик, усал лирик. Шуның өстенә, юморист, сатирик. Сатирасының үткенлеге, кыюлыгы ягыннан хәзер татарда бердәнбер: “Әсмабикә җаным, ахирәт”, “Тәвәккәл әби”ләрдән башлап утыз ел буе туктаусыз язып килгән сатирик әсәрләрен тагын бер кат укыганнан соң, күңелдә ныклап урнашты. Туктаусыз эзлекле язылган әсәрләр. Партиянең соңгы вакытта безнең тормышта, көнкүрештә очраган эчүчелек, дәүләтне алдау, күз буяу, ришвәтчелек кебек барыбызның да җанын борчыган кимчелекләргә карата чыгарган карарлары уңае белән шагыйрь язган сатирик әсәрләр миндә аерым бер кызыксыну уятты. Бу темага башкалар да кагылган. Кагылган да, оныткан. Яки исенә төшкәндәбер, ара-тирә язып куйган. Гамил Афзал иҗатында бу, бая әйткәнемчә, эзлекле. Дөресрәге, иҗатының төп юнәлеше. Менә мисал өчен, кайбер шигырьләр. “Тотып җибәр, апаем”- тәрәзә төбе саен өмет итеп йөрүче бригадир Ахун. Кайсыбызның теленә кермәгән “Өф-өф итеп”? Яки “Мыек борам”-читтән карап торучы “батырлар”. “Кызыл балчык” промартелендә, “Әйдә, ярар” колхозында, “Уйлап табучы куян”. Боларның исемнәреннән үк безгә таныш тойгылар уяна.
Шагыйрь өчен бу тема бервакытта да вакытлы булмады. Тукта, катырак әйтмәдемме, дип, тиз-тиз генә артына карап, язганнарын шомартырга да тотынмады ул. Үзе әйтмешли, хакыйкатьне “ярып салган” әсәрләр озын гомерле, шулар яши”.[footnoteRef:8] [8:  Хәким С.] 

Юмор белән сатираны кушып ул ирония, сарказмны уйната. «Җайлашучы ялагайга» шигырендә мондыйрак юллар бар:
Күзең майлы синең,
Битең – ыштыр.
Кәгазь язып утыр,
Кыштыр-кыштыр.
Башка суксалар да,
Артка типсәләр дә.
Шулай тиеш диген,
“Ура” кычкыр.
“Үпкә” шигырендә мондыйрак юллар бар:
Оста гына тәти кәгазь сырлап
Зур түрәләр яклы.
Утырыр идем рәхәт йокымсырап
Пенсиягә чаклы...
Минем кебек кадр арагызда
Сирәк булыр әле...
Берәр вакыт Әптери абзагыз да
Кирәк булыр әле.
Чәнечкеле сүзләр белән түрәләрне, югары катлауны чеметкәләп алырга яратканлыгы Г.Афзалда бик яхшы сизелеп тора. Тормышындагы михнәтләрен шул сәясәттә утыручыларның мин-минлекләре, белемсезлекләре, кыргыйлыклары белән бәйли ул.
Сатирик типлар тудыру шагыйрь өчен үзмаксат түгел. Искегә ябышып яткан кеше белән алдынгы җәмгыятьарасындагы конфликтны, шәхеснең эчке һәм тышкы дөньясы арасындагы каршылыкны сурәтләү аша автор материаль һәм рухи үсешебезне образлы итеп күрсәтүгә ирешә. Чорның төп үзенчәлекләрен чагылдырган яңага мәхәббәт, аңа каршы торучы көчләргә каршы нәфрәт хисе тәрбияли.[footnoteRef:9] [9:  Т.Галиуллин] 

Г.Афзал сатирасы жанр төрлелеге белән дә отышлы. Без анда сатирик парча, комик ситуациягә, конкрет сюжетка корылган кечкенә күләмле поэма, бәет, баллада, үткен телле памфлет, үкият, кинаяле мәсәл, чәнечкеле пародия, гыйбрәтле эпиграмма һ.б. очратабыз. Шагыйрьнең төп ачышы- үткен каләм очына чәнчеп алып, кояш яктысына тартып чыгарган комик комик типлары булды. “Тәнкыйть сүзе”, “Әсмабикә, җаным, ахирәт”, “Тотып җибәр, апаем”, “Шәрифулла күршем белән”, “Минем хатын түрә булган”, “Карчык белән без икәү”, “Мыек борам”, “Дон Жуан ногман маҗаралары”, “Өф-өф итеп”, “Ярый, карчык...” , “Әгәр мин директор булсам” кебек халыкчан юмор һәм ачы сатира белән сугарылган әсәрләр рекламага мохтаҗ түгелләр. Шагыйрьнең үткен күзенә чалынып, тема белән сюжетның нигезенә яткан бу кешеләр- урта буын һәм күбрәк өлкән яшьтәгеләр. Нигездә уңай кеше булып та, аерым сәерлекләре, заман үхлагы калыбыннан чыгыбрак киткән йомшак яклары тәнкыйть ителгән бу персонажларның гореф-гадәтләре, фикерләү рәвешләре белән танышкач, каядыр күргән иске белешләреңне очраткандай буласың. Күрәсең, типиклык дигән "серле” нәрсәнең дә нигезе шунда ята торгандыр. “Тәнкыйть сүзе” шигырендәге “зәмзәм суын ялаштыра, шешә төбен караштыра”, җае чыкканда хатын-кызга “чүпрәк баш”, “кыска акыл, озын чәч”, дип әйтеп ташлаудан да тартынмаган Әхмәдулла, карчыгы алдында “борчак сибеп”, мактанып алырга, үз-үзен гадәти көнкүрештән күтәреберәк куярга яраткан гаптелислам агай, масаюдан ләззәт таба белүче Сәләхетдин, карчыгына беркайчан каршы әйтмичә, “ярый, карчык”, дип гел килешеп, агым уңаена барып, әмма һаман да диванга ятып “Ну погоди” фильмын карап гомерен үткәргән Габделбарый абзыйларда халыкның сатирик хыялы тудырган типлар белән органик якынлыкны күрүе читен түгел. Сатирик һәркемгә таныш ситуацияләр һәм иҗат принциплары аша актуаль мәсьәләләрне калкытып куя.
Шагыйрь еш кына үзе тасвирлый торган герое “сурәтенә керә”, Габдрахман, Әхмәдулла, Сәләхетдин, Гаптелислам агайлар булып уйлана белә. Бу алым, үз чиратында, сатираның сурәтеле фикерләү юлларын, иҗат принципларын баетып, тулыландырып җибәрә, ышандыру көчен арттыра.



Йомгак
Фәнни эш барышында Гамил Афзал иҗатына бәя биргән, аның аерым якларына игътибар иткән язмалар, мәкаләләр анализланды һәм шагыйрь иҗатында сатирик герой концепциясе билгеләнде. Тикшерүләр буенча түбәндәге нәтиҗәләрне чыгарырга була:
1. Шагыйрь кешеләрнең гадәт-психологиясен гаять яхшы белеп яза, шуңа күрә ул сурәтләгән ул сурәтләгән типлар таныш һәм шул ук вакытта кабатланмас була.
2. Әсәрләрдә лирикадан юморга, юмордан ирониягә, хәтта сатирик гротескка күчәргә булыша торган үткен чагыштырулар, җанландырулар, арттыру-үткенәйтүләрне актив куллана; әдип көлүендә моңсу юмор, усал сатира, сарказмга якын ирония, пародия кебе жанр формалары еш очрый.
3. Аның лирик герое еш кына үзеннән-үзе көлә, әмма шуның артында җәмгыятьтәге һәм кешеләрдәге кимчелекләрдән көлүе, аларны усал тәнкыйтьләве ачыла.
4. Гамил Афзал иҗаты бүгенге көн укучыга да бик якын һәм кызыклы, чөнки шагыйрь тудырган көлкеле образлар арасында безнең заманага хас типларны да очратырга була.

